Республикаса Веськӧдлан котыр отсалас Удора районса олысьяслы, кодъяс веськалісны вына тӧвныр улӧ.

Татшӧм мог сувтӧдіс Коми Республикаса Юралысь Вячеслав Гайзер.  Коми Республикаса Каналан Сӧветлӧн комитетса веськӧдлысь Александр Макаренкокӧд телефон пыр сёрнитігӧн дінмуса юрнуӧдысь пасйис, мый колӧ колана ногӧн донъявны виччысьтӧм лоӧмторсӧ, медым кыдз позьӧ ёнджыка отсавны йӧзлы. Александр Макаренкоӧс Удора районӧ мӧдӧдіс Коми Республикаса Веськӧдлан котыр да дінмуса оланпас пыртысь собрание, медым нуӧдны контроль, кутшӧм уджъяс нуӧдсьӧны да кыдзи могмӧдӧны неминучаӧ веськалӧм гражданалысь инӧдсӧ.

Кыдзи висьталіс Александр Макаренко, ӧні муниципалитетлысь вынъяссӧ веськӧдӧма дзоньтасян уджъяс нуӧдӧм вылӧ. “Сетсьӧ стрӧитчан материал, медым дзоньтавны керкаяс. Нуӧдсьӧны мероприятиеяс электричество ладмӧдӧм кузя. Сувтӧдӧма новлӧдлан дизельнӧй электростанция. Уджалӧны мездысьяс да психологъяс. Сёрнитӧны йӧзкӧд”, - висьталіс депутат.

Коми Республикаса Юралысь пасйис, мый став кывкутысь тэчаслы колӧ кутны топыд йитӧд неминучаӧ веськалӧмъяскӧд, медым бырӧдны артмӧм мытшӧдъяс.
“Быд олысьлы, кодлы инмис виччысьтӧм лоӧмторйыс, колӧ сетны колана отсӧг. Йӧзӧс оз позь эновтны татшӧм неминуча дырйи. Та вӧсна кора висьтавны вӧзйӧмъяс, кутшӧм отсӧг вермас сетны республика, сы лыдын и сьӧм боксянь”, - пасйис Вячеслав Гайзер.
*** Коми Республикаын Россияса ВЛМ медшӧр веськӧдланінлӧн юӧр серти,  лӧддза-номъя тӧлысь 24 лунӧ рытнас Удора районса сикт-грездъясын гымалігӧн ыджыд тӧв тракйис-жугӧдіс 91 олан керка да социальнӧй тӧдчанлуна 7 объект (кызвыннас, жугласисны керка вевтъяс, ӧшиньяс). Виччысьтӧм лоӧмтор бырӧдӧмын участвуйтӧ 60 морт да 14 техника.
